
Hacıyeva Qalibə Əli qızı 1990-cı ildə Naxçıvan Pedaqoji İnstitutunun Tarix-filologiya fakültəsini bitirmiş, 2000-ci ildə Bakı Dövlət Universitetinin Müdafiə Şurasında Türk dünyasının ayrılmaz parçası Azərbaycanın itirilmiş tarixi bölgələrindən biri olan Güney Azərbaycanın “Şərqi Azərbaycan ostanının toponimləri” mövzusunda namizədlik dissertasiyasını müdafiə edərək filologiya elmləri namizədi elmi dərəcəsini, 2010-cu ildə isə Azərbaycan Respublikasının Prezidenti Yanında Ali Attestasiya Komissiyasının qərarı ilə dosent elmi adını almışdır. Kiçik yaşlarından ədəbi yaradıcılıqla məşğul olan Qalibə Hacıyeva 1992-ci ildə Naxçıvanda Məhəmməd Hadi adına “OCAQ” ədəbi məclisini yaratmış, 2001-ci ilədək məclisə rəhbərlik etmişdir. İlk şeirləri Güney Azərbaycanda müxtəlif toplularda və Türkiyədə “Qardaş ədəbiyyatlar” jurnalında nəşr olunduqdan sonra, 1999-cu ildə Trabzonda Qaradəniz Yazarlar Birliyinin keçirdiyi “Uluslararası 3. Şairlər Şöləni”nə dəvət almış və orada birincilik qazanaraq “şairlər çempionu” adlandırılmış və Trabzon Bələdiyyəsinin xüsusi mükafatına layiq görülmüşdür. 2006-cı ildə İzmir KBATEK şeir axşamlarında, 2009-cu ildə Bağdadda Füzulinin anadan olmasının 500 illik yubileyi ilə əlaqədar keçirilən elmi ədəbi konfransda, 2009-cu ildə Türkiyənin Elazığ şəhərində N.F.Kısakürek anısına düzənlənmiş XVII Beynəlxalq Xəzər şeir axşamlarında və bir çox digər xarici ölkələrdə keçirilən onlarla bu kimi çoxsaylı beynəlxalq elmi, ədəbi konfranslarda şeirləri və elmi məruzələri ilə çıxış edən Qalibə Hacıyeva Azərbaycan elmini və mədəniyyətini beynəlxalq müstəvidə layqincə təmsil etmişdir.
Uzun müddət Almaniyada nəşr olunan “21 Azər” jurnalının Naxçıvan təmsilçisi olan Qalibə Hacıyeva 1986-cı ildən 2000-ci ilədək Naxçıvan Dövlət Teleradio Şirkətində ştatdankənar olaraq “Qardaş Türk ellərindən soraq”, “Yurdumuz yurddaşlarımız”, “Müdriklərimizin söz xəzinəsindən”, “Təbrizə gedən yollar”, “Qardaşliq körpüsü” və bu kimi bir çox başqa silsilə proqramların yaradıcısı və müəllifi olmuşdur. Türkiyə, İran, İraq, Amerika, Almaniya, Albaniya, Ukrayna, Moldova, Rusiya, Macarıstan, Özbəkstan, Türkmənistan, Qazaxstan, Qıröızıstan, Gürçüstan kimi dünyanın bir çox ölkələrində keçirilən beynəlxalq elmi konfranslarda və ədəbi məclislərdə Azərbaycanı layiqincə təmsil etmiş Qalibə Hacıyeva 300-dən çox elmi, publisistik məqalənin və bir neçə kitabın müəllifidir. “Karadeniz Araştırmaları”, “AKRA” Kültür Sanat ve Edebiyat dergisi, “DENGE” Türk Dünyası Araştırmaları Dergisi kimi Beynəlxalq nüfuza malik jurnalların redaksiya heyətinin üzvü olan Qalibə Hacıyeva 2020-ci ildə Türkiyə Cumhuriyyəti Atatürk Kültür Türk Dil və Tarix Qurumu Türk dil Qurumu Başkanlığı tərəfindən Türk Dil Qurumu Xarici Əlaqələndirmə Şurasının üzvlüyünə qəbul edilmişdir.
Bu gün də Türk dünyası ilə bağlı araşdırmalarını davam etdirən Naxçıvan Dövlət Universitetinin Azərbaycan dilçiliyi kafedrasının dosenti Qalibə Əli qızı Hacıyeva 09.10.2018-ci ildə Azərbaycan Milli Elmlər Akademiyası Nəsimi adına Dilçilik İnstitutunun Müdafiə Şurasında “Naxçıvan dqrupu şivələrinin Güney Azərbaycan və Şərqi Anadolu dialektləri ilə müqayisəli tədqiqi” adlı doktorluq dissertasiyasını müdafiə etmiş, 19.04.2024-cü il tarixdə isə 5706.01-Azərbaycan dili və 5710.01-Türk dilləri ixtisasları üzrə filologiya elmləri doktoru elmi dərəcəsini almışdır. Universitetdə müxtəlif illərdə “Türk dillərinin müqayisəli qrammatikası”, “Qrammatik təhlilin nəzəri əsasları və müqayisəli qrammatika”, “Umumi dilçilik”, “Dilçiliyə giriş”, “Bədii mətnin linqvistik təhlili”, “Azərbaycan dilçilik tarixi”, “Müasir dilçiliyin aktual problemləri”, “Onomalogiya”, “Dialektologiya”, “Azərbaycan dilçiliyinin tarixi”, “Naxçıvan onomastikası”, “Qərbi Azərbaycan toponimləri” və başqa bu kimi fənnləri tədris edən Qalibə Hacıyevanın bir çox elmi monoqrafiyaları nəşr olunmuş, bir qismi isə nəşrə hazırlanmaqdadır.

